"Fi ydy'r Bugail da.  Mae'r Bugail da yn fodlon marw dros y defaid." (Ioan 10, adnod 11)

Dyma un o'r lluniau mwyaf hyfryd mae'r Beibl yn ei ddefnyddio i ddangos perthynas Duw â'i bobl.  Wrth ddisgrifio'i hun fel y Bugail, roedd Iesu yn gwybod y byddai'n atgoffa'r rhai oedd yn gwrando arno am ran enwog o'r Hen Destament.  Yn Salm 23 mae Dafydd yn disgrifio Duw fel ei fugail - yr un sy'n ei warchod a'i gadw a'i dywys yn ffyddlon.

Roedd Iesu am i bobl ddeall ei fod yn cymharu ei hun gyda Duw ei dad ac yn dysgu ei fod o'n Fugail i'w bobl yn yr un ffordd. Ond pam y Bugail da?

Mae'r gair ‘da’ yn cael ei gamddefnyddio weithiau.  Mae dweud bod rhywbeth yn dda yn gallu swnio'n wan, neu braidd yn llipa - fel y gair 'neis'.  Mewn gwirionedd mae 'da' pan mae'n cael ei ddefnyddio'n gywir yn golygu ‘perffaith’ a ‘chyflawn’.  Pan edrychodd Duw ar y cread ym mhennod gyntaf un y Beibl, disgrifiodd o bopeth gyda'r gair 'da' - mewn ffordd, does dim modd gwella ar 'da'.

Wrth ddweud mai fo ydy'r Bugail da mae Iesu am i ni sylweddoli bod pobl eraill hefyd yn ceisio'n perswadio mai nhw ddylse fod yn 'fugail' arnon ni.  Ym mhennod 10 o lyfr Ioan mae o'n sôn am ladron sy'n esgus mai nhw ydy'r bugail ond sydd wedyn yn gwneud niwed i'r defaid.  Yn yr un modd mae pobl yn y byd, ac yn y pen draw y diafol, yn ceisio'n twyllo ni.

Maen nhw'n dweud mai eu ffordd nhw o fyw ydy'r un orau, ond mewn gwirionedd, maen nhw'n anwybyddu Duw ac yn byw i blesio'u hunain.  Er bod hynny'n gallu edrych yn ddeniadol, mae'n arwain at fywyd anfodlon, ac yn y pen draw at gosb Duw am byth.

Dim ond Iesu all dalu am y gosb ‘dan ni'n ei haeddu.  Dyna pam ei fod o'n dweud ei fod yn fodlon marw dros y defaid - a dyna mae o wedi gwneud!  Cymerodd Iesu ein lle ni ar y groes, gan ddioddef cosb Duw am bechod.  Oherwydd hynny, os gwnei di gredu yn Iesu does dim cosb ar ôl.  Mae Duw yn edrych arnat ti fel taset ti'n berffaith, yn union fel ei fab, y Bugail da.  Ac yn y pen draw, pan ddoi di at ddiwedd dy fywyd, bydd Iesu yn dy dywys di i th gartref am byth, sef y nefoedd.

Am gynnig!...  Am fugail!

Ben Thomas

